
KORXONANING IQTISODIY XAVFSIZLIGINI 
TA’MINLASHDA RAQOBAT RAZVEDKASIDAN 

FOYDALANISHNING XORIJIY MAMLAKATLAR 
TAJRIBASI

Tursunxo‘jayev Sardor Jamoliddin o‘g‘li
Toshkent davlat iqtisodiyot universiteti

Mustaqil tadqiqotchisi, PhD

Annotatsiya. Mazkur maqolada korxonaning iqtisodiy xavfsizligini ta’minlashda raqobat razvedkasidan foydalanishning 
xorijiy mamlakatlar tajribasi ilmiy asosda tahlil qilingan. Tadqiqotda global korxonalarda raqobat razvedkasi funksiyasining 
institutsional rivojlanish bosqichlari, uning markazlashgan va integratsiyalashgan boshqaruv tizimiga aylanish jarayoni 
statistik ma’lumotlar asosida yoritilgan. Shuningdek, CI tizimining strategik qarorlar qabul qilishga ta’siri, raqamli 
texnologiyalar (OSINT, Data Mining) bilan uyg‘unlashuvi hamda zamonaviy “integrallashgan razvedka” modeli 
xususiyatlari tahlil qilingan. Natijalar shuni ko‘rsatadiki, raqobat razvedkasi korxonalar raqobatbardoshligini oshirish, 
bozor o‘zgarishlariga moslashuvchanlikni ta’minlash va iqtisodiy xavfsizlikni mustahkamlashda muhim strategik vosita 
hisoblanadi.

Kalit soʻzlar: raqobat razvedkasi, korxonalar, korxonalarning iqtisodiy va moliyaviy xavfsizligi, xavf-xatarlar, OSINT.

Abstract. This article analyzes the experience of foreign countries in using competitive intelligence to ensure the economic 
security of an enterprise on a scientific basis. The study covers the stages of institutional development of the competitive 
intelligence function in global enterprises, the process of its transformation into a centralized and integrated management 
system based on statistical data. It also analyzes the impact of the CI system on strategic decision-making, its integration 
with digital technologies (OSINT, Data Mining), and the features of the modern “integrated intelligence” model. The 
results show that competitive intelligence is an important strategic tool for increasing the competitiveness of enterprises, 
ensuring flexibility to market changes, and strengthening economic security.

Key words: competitive intelligence, enterprises, economic and financial security of enterprises, risks, OSINT.
Аннотация. В данной статье на научной основе анализируется опыт зарубежных стран в использовании 
конкурентной разведки для обеспечения экономической безопасности предприятия. Исследование охватывает 
этапы институционального развития функции конкурентной разведки в глобальных предприятиях, процесс ее 
трансформации в централизованную и интегрированную систему управления на основе статистических данных. 
Также анализируется влияние системы конкурентной разведки на принятие стратегических решений, ее интеграция 
с цифровыми технологиями (OSINT, Data Mining) и особенности современной модели «интегрированной разведки». 
Результаты показывают, что конкурентная разведка является важным стратегическим инструментом повышения 
конкурентоспособности предприятий, обеспечения гибкости к изменениям рынка и укрепления экономической 
безопасности.

Ключевые слова: конкурентная разведка, предприятия, экономическая и финансовая безопасность предприятий, 
риски, OSINT.

K I R I S H
Jahonda 21-asrga kelib barcha yirik kompaniyalarda marketingning zamonaviy vositalaridan biri boʻlib 

raqobat razvedkasi xizmat qilmoqda. Raqobat razvedkasi hozirgi kunda mamlakatimizda ham alohida dolzarblik 

kasb etdi. “Biznesdagi koʻplab innovatsion va yangi gʻoyalar kabi, ishbilarmonlar dunyosi tomonidan raqobat 
razvedkasining umumiy tarzda qabul qilinishi yetarlicha sekin yuz berdi. Raqobat razvedkasining oʻzi ham sekin 
rivojlandi, ammo oxirgi bir necha yil ichida oldinga keskin qadam tashladi”.

M A V Z U G A  O I D  A D A B I Y O T L A R  S H A R H I
Raqobat razvedkasi muammosining nazariy asoslari, uning iqtisodiy mohiyati hamda ilmiy-metodologik 

jihatlari xorijiy iqtisodiy maktablar doirasida keng oʻrganilgan. Xususan, hududiy joylashuv nazariyasi, bozor 
makoni va ishlab chiqarishni optimallashtirish masalalari Talaoui Y. [2], Nyanga C. [3] kabi olimlar tomonidan 
ilmiy jihatdan asoslab berilgan. Keyinchalik raqobat muhiti, transmilliy biznes faoliyati va ishlab chiqarish 
tarmoqlarining global integratsiyasiga doir masalalar Fahey L. [4], Dun Markusen, Jon Danning va boshqa 
tadqiqotchilar ishlarida rivojlantirilgan. Ushbu yondashuvlar raqobat muhitini tizimli tahlil qilish hamda 
korxonalarning strategik qarorlarini axborot asosida shakllantirishga xizmat qiladigan ilmiy zaminni yaratdi.

Mustaqil davlatlar hamdoʻstligi mamlakatlarida Beщmkov M.A. [6], Isayeva N.A. [7], Serebryakova T.Yu. 
[8], Doronin A. [9], Lemke G.E. [10], Satler V.V. [11] esa korxonalarning iqtisodiy va moliyaviy xavfsizligini 
ta’minlash, xavf-xatarlarni barvaqt aniqlash va boshqarish mexanizmlarini takomillashtirishga qaratilgan 
tadqiqotlar alohida yoʻnalish sifatida shakllangan. Ushbu doirada qator rus va mintaqaviy olimlar tomonidan 
iqtisodiy xavfsizlik indikatorlari, korporativ himoya tizimlari hamda tahliliy-axborot mexanizmlarining nazariy 
va amaliy jihatlari ishlab chiqilgan. Shuningdek, ayrim tadqiqotlarda raqobat razvedkasining tashkiliy-uslubiy 
jihatlari, axborot toʻplash va qayta ishlash jarayonlari, shuningdek, strategik monitoring usullari ham yoritilgan.

Mahalliy olimlar — Burxanov A.U. [12], Abulqosimov X.P. [13], Pardayev M.K., Aminov Z.Yu. [14] va 
boshqalar — sanoat korxonalarining iqtisodiy va moliyaviy barqarorligini ta’minlash, resurslardan samarali 
foydalanish va raqobatbardoshlikni oshirish masalalarini tadqiq qilgan. Biroq mavjud tadqiqotlarni tahlil qilish 
shuni koʻrsatadiki, raqobat razvedkasi instrumentlarini sanoat korxonalarida iqtisodiy xavfsizlikni ta’minlash 
mexanizmi sifatida kompleks qoʻllash, shuningdek, uning metodologik va tashkiliy modellarini ishlab chiqish 
masalalari yetarlicha chuqur oʻrganilmagan.

Shu bois, sanoat korxonalari faoliyatida raqobat razvedkasi vositalaridan tizimli foydalanish, axborot-tahliliy 
ta’minotni kuchaytirish va xavf-xatarlarni prognoz qilish imkonini beruvchi ilmiy asoslangan metodologiyani 
takomillashtirish hozirgi sharoitda dolzarb vazifa sifatida ahamiyat kasb etadi. Bu yoʻnalishda olib boriladigan 
tadqiqotlar korxonalarning iqtisodiy xavfsizligini mustahkamlash, strategik barqarorlikni ta’minlash va milliy 
sanoatning raqobatbardoshligini oshirishga xizmat qiladi.

T A D Q I Q O T  M E T O D O L O G I YA S I
Tadqiqotda ma’lumotlar ilmiy adabiyotlar, xalqaro hisobotlar, statistik bazalar va sanoat korxonalari faoliyatiga 

oid ochiq manbalar asosida yig‘ildi. Empirik tahlilda qiyosiy va statistik usullar, trend tahlili hamda ekspert 
baholash yondashuvlari qo‘llanildi. Olingan natijalar tizimli tahlil va iqtisodiy talqin asosida umumlashtirildi.

T A H L I L  V A  N A T I J A L A R
Empirik ma’lumotlar tahlili shuni ko‘rsatadiki, Yevropa biznes subyektlarida razvedka faoliyatining 

rasmiylashuvi va institutsionalizatsiya darajasi 2006-yilgi ko‘rsatkichlarga nisbatan keskin oshgan. Tashkiliy 
tuzilmalar kesimida tahlil qilinganda, respondentlarning 42 foizi markazlashtirilgan bo‘linmalardan, 34 foizi esa 
markazlashgan va tarqoq funksiyalarni o‘zida mujassamlashtirgan gibrid modellardan foydalanishni ma’qul 
ko‘rganligi aniqlandi. Mazkur o‘zgarishlar razvedka faoliyatining funksional chegaralari kengayib, texnologik 
va bozor konyunkturasidagi o‘zgarishlarni qamrab oluvchi kompleks tizimga aylanganini dalillaydi. O‘n yillik 
dinamika doimiy asosda faoliyat yurituvchi CI mutaxassislari shtati va ixtisoslashgan departamentlarga ega 
kompaniyalar salmog‘ining ortib borayotganini ko‘rsatib, sohaning professionallashuv darajasi yuksalganidan 
darak beradi.

Quyida keltirilgan diagramma raqobat razvedkasi (CI) funksiyasining institutlashuvi bo‘yicha ikki bosqichli 
— 2006 va 2016-yillar statistik ma’lumotlarini vizual tarzda ifodalaydi. Ushbu vizualizatsiya yillar o‘tishi bilan 
CI bo‘limi tuzilmasi qanchalik tartibli va rasmiy bosqichga o‘tganini, korporativ funksiyalar ichida mas’uliyat 
darajasining qanchalik oshganini ko‘rsatadi. Bu grafik tadqiqot natijalari asosida CI institutlashuvi yo‘nalishlarining 
evolyutsiyasini empirik asosda tasdiqlaydi. Ushbu diagramma tahlili shuni ko‘rsatadiki, raqobat razvedkasi 
institutsional tuzilma sifatida tizimli integratsiyalangan, markazlashgan va gibrid tuzilmalar yuksalgan, norasmiy 
amaliyotlar esa sezilarli darajada kamaygan. Bu dinamik o‘zgarish yig‘ilgan ilmiy ma’lumotlar va strategik 
boshqaruv talablarining murakkablashuvi natijasidir hamda global biznes muhitida CI rollarining strategik 
ahamiyatini mustahkamlaydi (1-rasm).

1-rasm. Global tashkilotlarda CI qabul qilinishi va ta’siri bo‘yicha statistik ko‘rsatkichlar [15]

Quyidagi statistik diagramma global korxonalar orasida raqobat razvedkasi amaliyotining qabul qilinishi 
hamda uni strategik qarorlar tizimiga integratsiya qilish samaradorligi bo‘yicha asosiy ko‘rsatkichlarni yoritadi. 
Ushbu ko‘rsatkichlar CI funksiyasining korporativ qarorlar qabul qilish jarayonlariga qanchalik chuqur integratsiya 
qilinganini, raqamli sensorlar va OSINT vositalaridan foydalanish hajmini, shuningdek, strategik qarorlar tezligi 
va bozor tizimiga moslashuvchanlik ustuvorligini aniqlaydi.

Ushbu diagramma tahlilidan ko‘rinib turibdiki, raqobat razvedkasini samarali joriy etgan korxonalar qariyb 
70 % holatlarda strategik qarorlar qabul qilishda ushbu tizimdan foyda ko‘radi, shuningdek, 50 % dan ortiq 
tashkilotlarda CI uchun alohida funksiyalar joriy qilingan. Bu korxonalarda innovatsion yondashuvlar va raqamli 
texnologiyalar bilan integratsiyalashgan razvedka amaliyotlari bozor sharoitlariga tez moslashish va raqobat 
ustunligini mustahkamlash imkonini beradi.

Ushbu tendensiyani N. Sewdass va boshqalar o‘z tadqiqotlarida chuqur tahlil qilib, zamonaviy CI modelini 
«ma’lumot yig‘ish» bosqichidan rasmiylashtirilgan boshqaruv disiplinasiga o‘tgan «integrallashgan razvedka» 
sifatida talqin etadilar  (2-rasm) [17].

2-rasm. Global CI vositalari bozori hajmi va o‘sish tendensiyalari [16]

Mazkur modelning o‘ziga xos xususiyatlari sifatida institutsionalizatsiya (tasdiqlangan strategiyalar, etik 
kodekslar va mas’ul menejerlarning mavjudligi), tahliliy fokusning iqtisodiy, siyosiy va texnologik omillarga siljishi 
hamda jarayon yetukligi (process maturity) e’tirof etiladi. E’tiborli jihati shundaki, zamonaviy G‘arb modelida vaqt 
resurslarining atigi 29 foizi birlamchi axborotni to‘plashga sarflanib, asosiy salohiyat rejalashtirish, murakkab 
tahliliy jarayonlar (SWOT-tahlil, benchmarking, ssenariylarni modellashtirish) va natijalarni kommunikatsiya 
qilishga yo‘naltiriladi. Bu esa katta hajmdagi axborot oqimini qayta ishlash va prognozli xulosalar chiqarishda 
inson omili bilan cheklanib qolmasdan, ma’lumotlarni intellektual tahlil qilish (Data Mining) texnologiyalarini 
keng joriy etish zaruratini taqozo etadi.

Raqobat razvedkasi tahliliy platformasining konseptual arxitekturasini shakllantirishda xalqaro amaliyotni 
qiyosiy o‘rganish natijalari shuni ko‘rsatadiki, davlatning innovatsion siyosatdagi ishtiroki va biznes 
subyektlarining faolligi milliy modellarning o‘ziga xosligini belgilab beruvchi asosiy omillardir. Xususan, AQSh 
tajribasida innovatsion siyosatni realizatsiya qilishda kichik biznes subyektlari salmoqli o‘rin tutib, bugungi 
kunda mamlakatdagi ilmiy-tadqiqot va tajriba-konstruktorlik ishlari (R&D) xarajatlarining yarmidan ko‘prog‘i 
aynan xususiy sektor tomonidan moliyalashtirilmoqda. Bu jarayonda “Kichik biznes innovatsion tadqiqotlar 
dasturi” (SBIR) muhim mexanizm vazifasini o‘tab, unga ko‘ra federal idoralar o‘z budjetlarining belgilangan 
qismini kichik firmalarning innovatsion loyihalariga grant shaklida yo‘naltiradilar. Janubiy Koreya tajribasi 
esa davlatning innovatsion jarayonlardagi bevosita va faol ishtiroki iqtisodiy o‘sishning lokomotivi ekanligini 
tasdiqlaydi. Koreya modeli AQShdan farqli o‘laroq, “pastdan yuqoriga” emas, balki “yuqoridan pastga” tamoyili 

asosida shakllangan bo‘lib, bunda davlat strategik ustuvor yo‘nalishlarni belgilaydi hamda texnologik parklar va 
innovatsion klasterlar tarmog‘ini yaratish orqali yuqori texnologiyali mahsulotlar eksportini rag‘batlantiradi [18].

Mazkur kontekstda AQSh va Yevropa tajribasini Osiyo va Yaqin Sharq amaliyoti bilan qiyosiy tahlil qilish, 
yaratilayotgan tahliliy platformaning universalligi va moslashuvchanligini ta’minlashda metodologik ahamiyat 
kasb etadi. I. Shapira o‘z tadqiqotlarida Isroil va AQSh tajribasini solishtirar ekan, G‘arb ishbilarmonlik muhitida 
raqobat razvedkasi milliy razvedka funksiyalarining biznesdagi ekvivalenti sifatida qabul qilinishini ta’kidlaydi 
[19]. AQShda razvedka faoliyati akademik va professional darajada institutsionalashgan bo‘lib, SCIP (Strategic 
and Competitive Intelligence Professionals) [20] kabi professional uyushmalar va maxsus ta’lim dasturlarining 
mavjudligi bilan xarakterlanadi. Bu maktabda raqobat razvedkasi (CI) sanoat josusligidan qat’iy farqlanuvchi, 
qonuniy, ochiq manbalarga va etik me’yorlarga asoslangan faoliyat turi sifatida e’tirof etiladi. Biroq Isroil 
boshqaruv madaniyatida menejerlar ko‘pincha qat’iy reglamentlangan tizimli jarayonlardan ko‘ra, vaziyatga 
qarab qaror qabul qilishga (improvizatsiyaga) moyillik bildiradilar, bu holat mintaqaning madaniy-tarixiy omillari 
va doimiy xavf ostida yashash ko‘nikmasi bilan izohlanadi. Shunga qaramay, global amaliyotda razvedka 
— raqobat muhitini anglash va erta ogohlantirish tizimi sifatida korporativ strategiyaning fundamental asosi 
hisoblanadi.

X U L O S A  V A  T A K L I F L A R
Xulosa qilib aytganda, raqobat razvedkasining zamonaviy modeli ma’lumotlar yig‘ish texnologiyalari va 

inson intellektining gibrid integratsiyasiga asoslanishi lozim. Bunda avtomatlashtirilgan tizimlar muntazam 
ma’lumotlar oqimini (Big Data) qayta ishlasa, ekspertlar guruhi ushbu tahlillarga strategik mazmun bag‘ishlaydi. 
Mahalliy sanoat korxonalarida ushbu modelni joriy etish korporativ xavfsizlik tizimini sifat jihatidan yangi 
bosqichga ko‘tarish hamda global raqobat sharoitida xo‘jalik subyektlarining barqarorligini ta’minlashning hal 
qiluvchi omili bo‘lib xizmat qiladi. Natijada, O‘zbekiston korxonalari uchun «xavfsizlik orqali raqobatbardoshlik» 
tamoyili milliy iqtisodiyotning global miqyosdagi o‘rnini mustahkamlashga hissa qo‘shadi.

